Diodor 33, 1, 1–4 (fragmentarisch)

Λυσιτανοὶ τὸ μὲν πρῶτον οὐκ  ἔχοντες ἀξιόχρεων ἡγεμόνα εὐάλωτοι καθίσταντο  ῾Ρωμαίοις πολεμοῦντες, ὕστερον δὲ ῾Υριάτθου κυρήσαντες μεγάλα ῾Ρωμαίους ἔβλαψαν. Ἧν μὲν οὖν  οὗτος τῶν παρὰ τὸν ᾿Ωκεανὸν οἰκούντων Λυσιτανῶν, ποιμαίνων δ' ἐκ παιδὸς ὀρείῳ βίῳ κατέστη  συνήθης, συνεργὸν ἔχων καὶ τὴν τοῦ σώματος  φύσιν· καὶ γὰρ ῥώμῃ καὶ τάχει καὶ τῇ τῶν λοιπῶν  μερῶν εὐκινησίᾳ πολὺ διήνεγκε τῶν ᾿Ιβήρων.  Συνείθισε δὲ αὑτὸν τροφῇ μὲν ὀλίγῃ γυμνασίοις δὲ  πολλοῖς χρῆσθαι καὶ ὕπνῳ μέχρι μόνου τοῦ ἀναγκαίου, καθόλου δὲ σιδηροφορῶν συνεχῶς καὶ θηρίοις  καὶ λῃσταῖς εἰς ἀγῶνας καθιστάμενος, περιβόητος  ἐγένετο παρὰ τοῖς πλήθεσι, καὶ ἡγεμὼν αὐτοῖς  ᾑρέθη, καὶ ταχὺ σύστημα περὶ ἑαυτὸν λῃστῶν ἥθροισε. Καὶ προκόπτων ἐν τοῖς πολέμοις οὐ μόνον ἐθαυμαστώθη δι' ἀλκήν, ἀλλὰ καὶ στρατηγεῖν  ἔδοξε διαφερόντως. Ἧν δὲ καὶ δίκαιος ἐν ταῖς διανομαῖς τῶν λαφύρων καὶ κατ' ἀξίαν τοὺς ἀνδραγαθήσαντας ἐξῆρε τοῖς δώροις. Προϊὼν δὲ οὐκέτι  λῃστὴν ἀλλὰ δυνάστην αὑτὸν ἀναδείξας ἐπολέμησε  ῾Ρωμαίοις καὶ πολλαῖς ἐκράτησε μάχαις, ὡς καὶ  στρατηγὸν ῾Ρωμαίων Οὐιτέλλιον αὐτῷ καταπολεμῆσαι στρατῷ καὶ αἰχμάλωτον λαβεῖν καὶ ξίφει  ἀνελεῖν, καὶ πολλὰ ἕτερα εὐημερῆσαι κατὰ πόλεμον,  ἕως Φάβιος στρατηγὸς τοῦ πρὸς αὐτὸν πολέμου  κεχειροτόνητο. Ἐκεῖθεν δ' ἐλαττοῦσθαι ἤρξατο ἐπ'  οὐκ ὀλίγον. Eἶτα ἀναλαβὼν καὶ κατευδοκιμήσας  Φαβίου εἰς συνθήκας αὐτὸν ἐλθεῖν ἀναξίους ῾Ρωμαίων ἠνάγκασεν. Ἀλλ' ὅ γε Καιπίων στρατηγεῖν  καθ' ῾Υριάτθου αἱρεθεὶς τάς τε συνθήκας ἠκύρωσε,  καὶ πολλάκις ῾Υρίατθον ἐλαττώσας, εἶτα εἰς ἔσχατον ἥττης συνελάσας ὥστε καὶ πρὸς σπονδὰς ὁρᾶν,  διὰ τῶν οἰκείων ἐδολοφόνησε.
Diodor 33, 7 (fragmentarisch):

῾Υρίατθος, πολλῶν παρατεθέντων κατὰ  τὸν γάμον ἀργυρῶν τε καὶ χρυσῶν ἐκπωμάτων καὶ  ποικίλων καὶ παντοδαπῶν ὑφασμάτων, τῇ λόγχῃ  προσαιωρησάμενος ἀπεθεώρει τὸ τοιοῦτο πλῆθος,  οὐ θαυμάζων οὐδὲ ἐκπληττόμενος, ἀλλὰ μᾶλλον  καταφρονήσεως ἔννοιαν ἐπιφαίνων. … Τὸ δὲ μέγιστον, ὅτι καὶ  αὐτὸς ὁ περιβόητος τοῦ συγκηδεστοῦ πλοῦτος  δοῦλος ἦν τοῦ τὴν λόγχην ἔχοντος, πρὸς δὲ τούτοις  ὅτι χάριν αὐτῷ μᾶλλον ὀφείλει, δίδωσιν δὲ οὐδὲν  ἴδιον τῷ κυρίῳ πάντων. Ὁ δ' οὖν ῾Υρίατθος οὔτε  ἐλούσατο λιπαρούντων οὔτε κατεκλίθη· τραπέζης  δὲ παρατεθείσης παντοδαπῶν βρωμάτων, ἀφελὼν  ἄρτους καὶ κρέα τοῖς μεθ' ἑαυτοῦ πορευθεῖσιν  ἔδωκε καὶ αὐτὸς ἀπὸ χειρῶν βραχέα προσενεγκάμενος ἄγειν ἐκέλευσε τὴν νύμφην. Θύσας δὲ τοῖς  θεοῖς καὶ τὰ νομιζόμενα παρ' ῎Ιβηρσι ποιήσας  ἐπέθετο τὴν παρθένον ἐπὶ τὴν ἵππον, καὶ παραχρῆμα ἀπήλαυνεν εἰς τὰς ἐν τοῖς ὄρεσι παρασκευάς.  Ὑπελάμβανεν γὰρ τὴν μὲν αὐτάρκειαν μέγιστον  ὑπάρχειν πλοῦτον, τὴν δὲ ἐλευθερίαν πατρίδα, τὴν  δὲ ἐκ τῆς ἀνδρείας ὑπεροχὴν βεβαιοτάτην κτῆσιν.  Ἦν δὲ ὁ ἀνὴρ οὗτος καὶ κατὰ τὰς ὁμιλίας εὔστοχος,  ὡς ἂν ἐξ αὐτοδιδάκτου καὶ ἀδιαστρόφου φύσεως  ἀμωμήτους φέρων τοὺς λόγους.   

